Habacuc_10
Darllen: Habacuc 2:15-17
15 Druan o'r un sy'n gorfodi pobl eraill i yfed y gwin sy'n cael ei dywallt o gwpan dy ddigofaint. Eu meddwi nhw er mwyn edrych arnyn nhw'n noeth. 16 Byddi di'n feddw o gywilydd, nid mawredd! Dy dro di i oryfed a dangos dy rannau preifat. Mae cwpan digofaint yr Arglwydd yn dod i ti! Byddi'n chwydu cywilydd yn lle brolio dy ysblander mawreddog! 17 Byddi'n talu am ddinistrio coedwigoedd Libanus! Byddi'n dychryn am dy fywyd am i ti ladd yr holl fywyd gwyllt yno; am dy fod ti wedi lladd cymaint o bobl, a dinistrio gwledydd a dinasoedd. 

Dyma’r 4ydd rhybudd. Roedd y Babiloniaid yn trin eu carcharorion rhyfel a’r bobl roedden nhw’n eu concro yn warthus. Roedden nhw’n eu cam-drin nhw ac yn dod a gwarth a chywilydd arnyn nhw - ‘Eu meddwi nhw er mwyn edrych arnyn nhw'n noeth.’  Yn y Beibl mae ‘cwpan’ yn air neu’n symbol sy’n cael ei ddefnyddio’n aml i sôn am farn Duw e.e.

Salm 75:8 Oes, mae cwpan yn llaw'r Arglwydd ac mae'r gwin ynddi yn ewynnu ac wedi ei gymysgu. Bydd yn ei dywallt allan,  bydd y rhai drwg ar y ddaear yn ei yfed — yn yfed pob diferyn! 
Jeremeia 51:6-8 Roedd Babilon fel cwpan aur yn llaw'r Arglwydd. Roedd wedi gwneud y byd i gyd yn feddw. Roedd gwledydd wedi yfed y gwin oedd ynddi, ac wedi mynd yn wallgo. Ond yn sydyn mae Babilon yn mynd i syrthio a malu'n deilchion.

Eseia 51:17 Deffra! Deffra! Saf ar dy draed, Jerwsalem — ti sydd wedi yfed o'r gwpan roddodd yr Arglwydd i ti yn ei lid! Ti sydd wedi yfed y gwpan feddwol i'r gwaelod!

Jeremeia 25:15-16 Dyma mae'r Arglwydd, Duw Israel, yn ei ddweud wrtho i: Cymer y gwpan yma gen i. Mae hi'n llawn dop o win fy llid. Cymer hi, a gwna i'r gwledydd dw i'n dy anfon di atyn nhw yfed ohoni. Byddan nhw'n yfed, ac yn baglu yn ôl ac ymlaen. Bydd y cleddyf dw i'n ei anfon i'w cosbi nhw yn eu gyrru nhw'n wallgo.
Yn y Testament Newydd Iesu sy’n cael ei gysylltu â barn Duw. Cafodd Iesu, er ei fod yn bur a glân ac heb bechod, ei wneud yn felltith er mwyn talu’r pris i ni (bobl y ddaear) gael perthynas iawn â Duw. Roedd rhaid cosbi rhywun am bechodau gwarthus pobl y byd, a Iesu gafodd ei gosbi yn ein lle. Roedd popeth drwg a hyll ac aflan, bob pechod gwarthus, yn cael ei roi ar gefn Iesu. Marwolaeth oedd y gosb roedd y pechodau yma’n eu haeddu, a dyna pam roedd rhaid i Iesu farw ar y groes. Roedd Iesu’n disgrifio hyn fel y ‘ gwpan chwerw dw i'n mynd i yfed ohoni’  (Mathew 20:22-23 a Marc 14:35-36).
Yn anffodus mae meddwdod a noethi’n aml yn mynd law yn llaw.  ‘Peidiwch meddwi ar win – dyna sut mae difetha’ch bywyd’, meddai Paul yn Effesiaid 5:18. Pan oedd y byd yn berffaith (reit ar y dechrau yng Ngardd Eden) doedd gan bobl ddim cywilydd o’i noethni, ond yn syth ar ôl i Adda ac Efa droi eu cefnau ar Dduw ac anufuddhau iddo daeth noethni yn symbol o gywilydd; yn rhywbeth cywilyddus. (Genesis 2:25; 3:7)
Ar ôl deall y symbolau yma i gyd mae’r darlun yn adnodau 15 ac 16 yn dod yn gliriach.  Bydd Duw yn talu’n ôl i’r Babiloniaid am bopeth roedden nhw wedi ei wneud i eraill. Byddan nhw’n cael eu cywilyddio a’u gwneud yn destun gwarth. 
Roedd y Babiloniaid yn euog o droseddau di-ri; dyn ni eisoes wedi clywed am eu troseddau yn erbyn pobl a dinasoedd, ond yma dyn ni’n clywed eu bod hefyd wedi difetha a dinistrio byd natur ac anifeiliaid. Roedd coed Libanus yn goed hardd, gwych, mawr, cryfion. Nhw oedd yn cael eu cyfri fel y coed gorau, ac yma mae nhw’n symbol o’r difetha oedd yn dilyn trais a hunanoldeb y Babiloniaid. Yn sgil difetha byd natur roedd yr anifeiliaid gwyllt hefyd wedi dioddef.   
Mae hyn yn siŵr o’n hatgoffa ni o’n byd ni heddiw. Oherwydd hunanoldeb pobl mae’r byd naturiol o’n cwmpas ni yn dioddef yn enbyd. Mae yna anifeiliaid prin sydd ar fin diflannu am byth am fod pobl ein cyfnod ni mor barod i dorri a difetha eu cynefinoedd (y llefydd mae nhw’n byw). Mae’r moroedd a chreaduriaid y môr hefyd yn dioddef oherwydd fod pobl mor ddi-hid a hunanol. Ni sy’n gyfrifol am y ‘Great Pacific Garbage Patch’ sy’n ymestyn o Siapan i Hawaii ac sy’n lladd miloedd o adar a physgod bob blwyddyn. 

Os oedd hi’n ‘Druan’ ar y Babiloniaid mae hi’n ‘Druan’ arnon ninnau hefyd os gwnawn ni’n ddal ati i fyw fel petai Duw ddim yn bodoli, a meddwl fod gynnon ni hawl i gamddefnyddio’r cread. 

